
Ganesha Vedapadastutilahari

గణేశవేదపాదస్తుతిలహరీ

ఖణ్డరాజకృతా
సిద్ధేర్బుద్ధేరధిపతిం   నితరాం భక్త్యా నిత్యం భజతియో మనుజః ।
హే విఘ్నాధీశ సురనాథ ముదా తస్య త్రాతా  భవసి తస్య సఖా ॥ ౧॥
ఆత్మస్వరూపానుభవం సుఖం యద్దుర్లభం   భువి ।
దేవదేవః శివసుతస్తం నో దన్తీ ప్రచోదయాత్  ॥౨॥
అహో గుణేశ దృశ్యతే ప్రదీయతేఽథ  లభ్యతే ।
తతో గృహాణ నః స్తుతిముత ప్రవర్ధయ   మతిమ్ ॥ ౩॥
హస్తివక్త్రలీలయేశసూనో  విశ్వసర్జనాదికస్య  కర్తః ।
తత్క్షమస్వ  యద్వదామి యస్మాత్ బ్రహ్మణస్పతే  త్వమస్య యన్తా ॥ ౪॥
దరిద్రత్వం  ఖలు బాధాం కరోతి తవార్చా నః శుభదా రోచతే న ।
అహో దన్త్యాస్య తతస్త్వదీయం తదస్మాసు ద్రవిణం  ధేహి చిత్రమ్  ॥ ౫॥
హే గణాధీశ దేవతాభివన్ద్య  కిం ను వాచ్యం జనైః  స మాన్య ఇత్థమ్  ।
తన్ముదా స్వీకరోషి దీనబన్ధో యస్త ఆతిథ్యమానుషే జుజోషత్ ॥౬॥
అహో గణాధీశ తే మహత్త్వం కథం ప్రవాచ్యం  నృపస్య సూనుమ్ ।
సురాదిమాన్యం హి భూమిదేవం ఋషిం చకార స్వపామహోభిః ॥ ౭॥
అహో నాగేన్ద్రాస్య  కదాస్మదీయం గృహం త్యక్త్వా త్వత్సుదయార్ద్రదృష్ట్యా   ।
పయః సిన్ధౌ చారుతరం సురత్నైః  సహస్రద్వారం  జగమా గృహం తే ॥౮॥
స్మృతిమాత్రేణ  విఘ్నానాం నాశకం కామపూరకమ్ ।
త్యక్త్వా శివసుతం విప్రా మాచిదన్యద్విశంసత ॥౯॥
న రోచతేఽస్మభ్యమన్యదహో గణపతే కురు ।
అస్మాంస్తథా తేఽనుదినమనుస్తోమం ముదీమహి ॥ ౧౦॥
శ్రీః  కల్యాణైః  స్వర్ణైర్మణిభిః  సునిర్మితైః  పాదత్రాణాద్యైః   సుయుతైః  సులక్షణైః  ।
తైర్హేరమ్బాగచ్ఛ   జవైః  సుపాహి నః అశ్వాసో యే తే వృషణో రఘుద్రువః  ॥ ౧౧॥

బాధన్తే నితరాం మ్లేఛా  బ్రాహ్మణాన్  బ్రహ్మణస్పతే  ।
తావకా యే భటాః శ్రేష్ఠాస్తేభిర్నస్తూర్యమాగహి    ॥ ౧౨॥
యైర్యత్నైః   పురా జగత్ గుప్తం తేఽధునా క్వ తే ।
సత్యా చేద్దయాబ్ధితా   తేభిర్నోఽవితా భవ ॥ ౧౩॥
సంసారసిన్ధౌ పతితోఽస్మి నక్రాః  పుత్రాదయో మాం వితుదన్తి యస్మాత్ ।
అహో గణాధీశ దయోదధిం త్వాం కదామృళీకం సుమనా అభిఖ్యమ్ ॥ ౧౪॥
యస్య భ్రూభఙ్గతః   సర్గస్థిత్యన్తా   విలసన్తి హి ।
అహో గణపతే తం త్వాం క ఈశానం నయాచిషత్ ॥ ౧౫॥
హే నాగేన్ద్రాస్యేశ్వరపుత్ర  నాథ యద్రత్నైః   స్వర్ణైర్జనితం   త్విచ్ఛాతః ।
క్షీరాబ్ధౌ తే శోభనమస్తి మహ్యం యన్ధిష్మావిప్రః   స్తువతే వరూథమ్ ॥ ౧౬॥
యన్మయా మనసా వాచా కాయేన దురితం కృతమ్ ।
తస్మాన్మోచయ మాం దేవ త్వం హి వేత్థ యథాతథమ్ ॥ ౧౭॥
అస్మాన్యో ద్వేష్టి సతతం యం చ ద్విష్మో వయం సదా ।
అహో గణపతే తూర్ణం  మా తస్యోచ్ఛేషి కిఞ్చన ॥ ౧౮॥
మదీయషడ్రిపూన్కుతో  న హంస్యహో గజానన ।
పురాఙ్కుశేన విద్విషాం శిరో బిభేద వృష్ణినా  ॥ ౧౯॥
న తే గజేన్ద్రాస్యైతద్విచిత్రం    స్వతన్త్రతా యా ఈశ్వరతత్వాచ్చ ।
ఖలోఽపి నీచోఽప్యేనోనిధిర్యః కృణోషి తం మర్త్యేషు ప్రశస్తమ్   ॥౨౦॥
అహో గణేశ భూమిపాః స్తువత్సు కాఞ్చనప్రదాః  ।
న లుబ్ధతా  శుభేశ తే రయిం గృణత్సు ధారయ ॥౨౧॥
మాతామహమహాశైలం  పితామహవివర్జితమ్  ।
కణ్ఠోపరి  గజం వన్దే జగత్కారణమచ్యుతమ్ ॥౨౨॥
యస్య మాతామహీ మేనా యస్య నాస్తి పితామహీ ।
తం భాలచన్ద్రం  వన్దేఽహం  ప్రకృతేః  పురుషాత్పరమ్ ॥౨౩॥
హే హేరమ్బ తవ హర్షః  ప్రకామం  భక్ష్యే మోదకసమాఖ్యే మృదౌ హి ।
నిత్యానన్ద సురపాలో భవాన్వై  కిం మే హవ్యమహృణానా జుషేత ॥౨౪॥

వేదశాస్త్రాణ్యధీత్య  పుత్రాది  ఉత్పాద్యేష్ట్వా  మఖైర్గణాధీశ   ।
జ్ఞానం  సమ్పాద్య సద్గురోర్ముక్తాః  ఘ్నన్తో వృత్రాణి  సూరిభిః స్యామ ॥౨౫॥
అహో దయోదధే సుపూర్ణకామ  సదా ప్రమోదపూర్ణ  హే గణేశ ।
సుభక్తితోయదర్పితం సుభద్రమర్యభోజనం  బిభర్షి ॥౨౬॥
వదన్త్యాత్మేతి హి వేదాన్తా యాం ప్రధానం  పురుష ఇత్థం  సాఙ్ఖ్యాః  ।
బభాషే హీశ్వరమేనంయోగః ఊరుజ్యోతిర్వివిదుర్దీధ్యానాః  ॥౨౭॥
మదీయాన్కామాన్ గణేశ ప్రదాతుం  కస్యాస్తి శక్తిః  ।
స్వహస్తేనైవ  ప్రదద్యాత్  మహాహస్తీ దక్షిణేన ॥౨౮॥
బాల్యాదౌ స్వప్నాదికేఽస్మాభిర్యత్కృతం వాచా తన్వా తేజసా చాపి దుష్కృతం
పాపానాం శత్రో దయాబ్ధే గజానన మానస్తస్మాదేనసో దేవరీరిషః ॥౨౯॥
అహో గణాధీశ సురాసురేశ్వరం సిద్ధ్యా  చ బుద్ధ్యోభయతశ్చ  సేవితమ్ ।
సచ్చిత్సుఖం త్వాం సతతం భజామహే కవిం కవీనాముపమశ్రవస్తమమ్   ॥ ౩౦॥
విధివిష్ణూ మహేశః ఇతరే సర్వకార్యే ।
ఇభవక్త్రం  నమన్తి నకిరేవా యథా త్వమ్ ॥ ౩౧॥
అహో హేరమ్బ జగత్ససర్జ అరక్షద్యో హ్యథ సఞ్జహార  ।
అహం త్వామేవ పూజయామి తము జ్యేష్ఠం  నమసా హవిర్భిః ॥ ౩౨॥
అహో గణేశ దూర్వాది భక్త్యా యత్తే సమర్పితమ్ ।
నిత్యతృప్తోఽపి దేవేశ జుషస్వ ప్రసు  మామవ ॥ ౩౩॥
న సామ్యం తే భవిష్యతి జగత్యాం అయే జిహ్వే నమోఽస్తు తే యది త్వమ్ ।
గజాస్యం సిద్ధిబుద్ధినాయకం   వై సుశేవం బ్రహ్మణస్పతిం  గృణీషే ॥ ౩౪॥
తథా కురుష్వ సిద్ధిబుద్ధినాథ   గజాననాయ శమ్భుబాలకాయ ।
సదా స్వభక్తపాలకాయ తుభ్యం యథా భవే మీళజుషే అనాగాః ॥ ౩౫॥
భో హేరమ్బ ప్రీతియుతో  గృహాణ దూర్వాం మోదకం సుశమీన్సులాజాన్ ।
దీనేభ్యః సుదీనదయాయుతస్త్వం అస్మభ్యం చ సౌభగమా యజస్వ ॥ ౩౬॥
సంసారసిన్ధుతరణే  న స్వల్పమపి నో భయమ్ ।
గణేశ తే మహానౌకాం భూరి నామ మనామహే ॥ ౩౭॥
అహో దన్త్యాస్య శ్రుతిర్న  సమర్థా న వక్తుం దేవగణాశ్చ సమర్థాః  ।

సమర్థ్యైకా  శివశక్తిరుమా  తే ప్ర తే మాతా మహిమానమువాచ ॥ ౩౮॥
అహో హేరమ్బ త్వదీయా వయం హి సుతైర్మిత్రైః   సమ్భజామ ।
త్వదీయాం పూజాం ముదా సర్వదైవ  సురత్నాసో దేవవీతిం గమేమ ॥ ౩౯॥
హే హేరమ్బ వయం సర్వదైవ  త్వత్పూజాం కలయామః స్తుతిం చ ।
తస్మాత్త్వం కరుణాబ్ధే గణేశ స్వావేశో అనమీవో భవా నః ॥ ౪౦॥
మత్తాన్ జనాన్ పరిసన్త్యజ్య దేవ భో సిద్ధిబుద్ధిపతే   దీనపాల ।
దుఃఖాదిభిః సతతం పీడితా యత్త్వేమహే ప్రతితన్నో  జుషస్వ ॥ ౪౧॥
హే దేవదేవ మదీయం సుతాదికం ధేన్వాదికం పశుజాతం దయానిధే ।
అజ్ఞం  త్వదీయసమర్చాపరాఙ్ముఖం శం నో భవ ద్విపదే శం చతుష్పదే ॥ ౪౨॥
శివపుత్రం  త్వాం భక్త్యా దేవ కలయామో నిత్యం హేరమ్బ ।
ధనినః సాఙ్ఖ్యజ్ఞానాఢ్యాశ్చ   అజరాసస్తే సఖ్యే స్యామ ॥ ౪౩॥
ఖలాన్ ప్రమత్తాంస్తవ   భక్తిహీనాన్  హితాహితజ్ఞానవిహీనచిత్తాన్  ।
అహో గణాధీశ దయాసముద్ర పితేవ పుత్రాన్ప్రతి  నో జుషస్వ ॥ ౪౪॥
అహో గణాధీశ పూజాం త్వదీయాం సదా కరిష్యామి భక్త్యా తతస్త్వమ్ ।
సమాగచ్ఛ శీఘ్రమారుహ్య  చాఖుం ఇషం రయిం పప్రథద్వాజమస్మే  ॥ ౪౫॥
చిన్తామణిం భాలచన్ద్రం  మహోదరం పుత్రస్యేశ్వరం  భక్తపాలకమ్ ।
భక్త్యా సుచిత్తేన తం భజామ్యహం ప్రాతర్భగం  పూషణం బ్రహ్మణస్పతిమ్  ॥ ౪౬॥
హే గిరిజాసుత పూజాం స్తోత్రం  ధ్యానమపీహ కృత్వా తే దేవ ।
దానదయావ్రత  యాగాద్యన్తే తేన వయం భగవన్తః స్యామ ॥ ౪౭॥
కుతో విలమ్బం కురుషే యది త్వం దీనవత్సలః ।
ఆగచ్ఛ సిద్ధిబుద్ధిభ్యాం   యది స్తోమం మమ శ్రవత్  ॥ ౪౮॥
హే హేరమ్బాహం తవ బాలకోఽస్మి మద్వాణ్యోయాః సన్తి హి బాలవాణ్యః ।
ఆనన్దాఢ్యం  శమ్భుసుతం సదా తాః వర్ధన్తు  త్వా సుష్టుతయో  గిరో మే ॥ ౪౯॥
కావ్యోక్తదోషసహితం వినిన్ద్యం  స్తోత్రం  త్విదం గణపతే మయోక్తమ్ ।
హే దేవదేవ కరుణాసముద్ర సూక్తస్య బోధి తనయం చ జిన్వ ॥ ౫౦॥
అనేన ప్రీయతాం  దేవో భగవాన్ గిరిజాసుతః ।
గజాననోఽయం పూర్వేషామస్మాకం కులదైవతమ్  ॥ ౫౧॥

గణేశవేదపాదస్తుతిలహరీ

ఖణ్డరాజేన  రచితా గణేశలహరీ శుభా ।
గణేశతుష్టిదా  నిత్యం వసతాత్ హృదయే సతామ్ ॥ ౫౨॥
సమ్పూజ్య త్రిదశవరం  గజాననం యో విఘ్నేశస్తుతిలహరీం సదా పఠేద్వై  ।
క్షీరాబ్ధౌ కరిముఖపాదపద్మే ఆకల్పం స హి నివసేద్గజాననః  ॥ ౫౩॥
నామ్నా గుణైశ్చాపి  శివైవ  మాతా తాతః శేవస్త్ర్యమ్బకయజ్వనామా  ।
మల్లారిదేవః  కులదైవతం  మే శ్రీకౌశికస్యాస్తి  కులే చ జన్మ ॥ ౫౪॥
ఇతి ఖణ్డరాజకృతా  గణేశవేదపాదస్తుతిలహరీ సమ్పూర్ణా ।

